Константин Ромаданов корис муниципальнӧй власьтъясӧс пыртны экономика уджӧ прӧст му участокъяс 

Коми Республикаса Веськӧдлан котырлӧн Веськӧдлысьӧс вежысь Константин Ромаданов пуктіс Сыктывдін районса администрация водзӧ мог - выльмӧдны муниципалитетын став му участок йылысь юӧр. Уджалысь предпринимательяслы да ассьыныс удж восьтны окотитысьяслы отсӧг сетан мераяс серти «Восьса ӧдзӧс лун» дырйи Константин Ромаданов Сыктывдін да матыс районъясса предпринимательяскӧд аддзысьлігӧн сёрнитіс сы йылысь, кыдзи позьӧ бурджыка вӧдитчыны прӧст муясӧн. Аддзысьлісны Выльгортын. 

Кыдзи пасйис Константин Ромаданов, Сыктывдін районса администрациялы экономика уджӧ муяс пыртӧмыс колӧ лоны медтӧдчанаӧн: «Республикаса юркар дорӧ медматыс муниципалитетлӧн муыс — тайӧ шӧр ресурс, мый вермас сетны позянлун районлы заводитны ёнджыка сӧвмӧдны экономика». Сійӧ вӧзйис лӧсьӧдны став прӧст му участокъяс серти лыддьӧг найӧс вузалӧм да кӧртымӧ сетӧм могысь, а сідзжӧ индыны шӧр инфраструктураысь ылынджык меститчӧм муяс, кутшӧмъясӧс позяс сетны дон босьттӧг.
«Миян уна сэтшӧм муыс, мыйӧн оз вӧдитчыны, найӧ некодлы оз ковны, вайӧ заводитам наӧн вӧдитчыны. Тайӧ лоӧ бур и районлы, и быдсӧн республикалы. Колӧ урчитӧм кадколастӧ бӧрйыны му фондсӧ, юклыны коммерческӧй да абу коммерческӧй му участокъяс вылӧ да заводитны видлавны, кыдзи позьӧ наӧн вӧдитчыны», - пасйис Коми Республикаса Веськӧдлан котырлӧн Веськӧдлысьӧс вежысь.  

Журналистъяслӧн татшӧм юалӧм вылӧ вочавидзигӧн, инмӧ-ӧ юӧртӧм могыс Коми Республикаын став муниципалитетлы, Константин Ромаданов эскӧдӧмпырысь висьталіс: «Тайӧс важӧн нин вермисны вӧчны районъясса юрнуӧдысьяс». 

